
tíðindi

Felagið Føroyskir 
Sjúkrarøktarfrøðingar

– Hevði eg ikki havt arbeitt á 
Psykiatrisku deild, hevði eg 
ikki verið tann persónurin, 
eg eri, tí psykiatriin hevur 
gjørt nakað við meg sum 
menniskja. Tú sært onnur 
virði í fólki, sigur Marin 
Samuelsen, sjúkrarøktar­
frøðingur. Hon var millum 
teirra, sum tóku ímóti fyrstu 
sjúklingunum, tá Psykiatr­
iska deild á Landssjúkra­
húsinum lat upp seinast í 
sekstiárunum.

Marin Samuelsen hevur 
alt sítt arbeiðslív starvast á 
Psykiatrisku deild, eisini eftir 
at hon fór frá fyri aldur, hev­
ur hon tikið manga vaktina, 
seinastu árini á sambýlið fyri 
sálarsjúk, men gavst á vetri í 
2017, tá hon fylti áttati. Mar­
in hevur sostatt verið virkin 
í psykiatriini heilt frá byrjan­
ini fyri nærum fimmti árum 
síðani.

Marin søkti ongantíð 
á aðra deild, tí øll hesi ár 
hevur hon hildið tað vera 
avbjóðandi og áhugavert 
at verið partur av tí starvs­
fólkahópi, sum ígjøgnum ár­

ini hava veitt teimum linna 
og hjálp, sum hava verið illa 
fyri psykiskt. Eitt, sum eisini 
hevur hildið henni til, er, at 
Marin hevur sæð nýggjar og 
betri viðgerðir hjálpt, ikki 
minst tann kognitiva hevur 
givið góð úrslit. Haraftrat er 
heilivágurin vorðin munandi 
betri.

At lívsstarv Marinar 
gjørdist á Psykiatrisku deild, 
var tó meira av tilvild. Tað 
vóru eingi størv leys á Lands­
sjúkrahúsinum, tá hon kom 
heim úr Danmark, har hon 
hevði lært til sjúkrasystir á 
Frederiksborg amtssjúkr­
ahúsi. Men so vórðu fimm 
størv lýst leys, tí Psykiatriska 
deild var liðugt bygd og 
skuldi takast í brúk. Hetta 
var í 1969, Marin var komin 
heim árið fyri, hon søkti og 
fekk eitt av størvunum.

Árni Olsen, serlækni í 
psykiatri, var komin til Før­
oya frammanundan. Hann 
og skrivari hansara, Tord­
is av Skarði, høvdu lænt 
tvær seingjarstovur á Upp­
ihaldsdeildini, meðan Stats­
hospitalið varð bygt oman 
fyri vegin, tað, sum seinni 
gjørdist Psykiatriska deild á 
Landssjúkrahúsinum.

Tað stóð ikki á at 
fylla deildirnar
– Vit byrjaðu 1. oktober 
1969, men fyrsta mánaðin 

Nærum fimmti ár í 
psykiatrisku sjúkrarøktini
Marin Samuelsen, sjúkrarøktarfrøðingur,  hevur verið partur av teirri kollvelting, sum tað var, at Psykiatriska 
deild kom, so sjúklingarnir sluppu undan at fara av landinum

Marin Samuelsen hevur 
alt sítt arbeiðslív starvast 
á Psykiatrisku deild


